
Reykjavík, 10. desember 2019

Efni: Breytingar á ýmsum lögum um skatta (vistvæn ökutæki o.fl.)., 432. mál.

Viðskiptaráð þakkar fyrir tækifærið til að koma sjónarmiðum sínum á framfæri um breytingar á ýmsum
lögum um skatta er varða skattlagningu vistvænna ökutækja.

Viðskiptaráð vekur athygli á að verði frumvarpið að lögum fellur undanþága virðisaukaskatts af 
tengiltvinnbílum niður 31. desember 2020. Á árinu 2018 var felldur niður virðisaukaskattur af 3.445 
bifreiðum á grundvelli undanþágunnar.1 Af þeim voru 2.612 tengiltvinnbílar en 833 hreinir raf-, vetnis- 
og metanbílar.

Í heild var felldur niður virðisaukaskattur sem nam rétt rúmlega 3 milljörðum króna á árinu 2018. 
Niðurfellingin skiptist þannig að tæp 78%, 2,36 milljarðar króna, fóru í niðurfellingu af tengiltvinnbílum 
en rúm 22%, 679 milljónir, í niðurfellingu af hreinum raf-, vetnis- og metanbílum. Haldist hlutföll 
nýskráninga tengiltvinnbíla annars vegar og raf-, vetnis- og metanbíla hins vegar óbreytt eftir 31. 
desember 2020 dregst niðurfelling virðisaukaskatts því saman um 78% . Frumvarpið myndi, miðað við 
þær forsendur, fela í sér minni ívilnanir til hreinorkubíla og hætt er við að það hægi á orkuskiptum.

Tekjuhlutleysi grænna skatta

Í umfjöllun um græna skatta hefur umræðan um mikilvægi þess að skattar sem er ætlað að stýra neyslu 
hafi ekki í för með sér tekjuaukningu fyrir ríkissjóð því miður ekki farið hátt. Dæmi um slíka 
neyslustýrandi skatta eru kolefnisgjald og losunarheimildir í ETS-kerfinu. Gert var ráð fyrir í uppfærðu 
fjárlagafrumvarpi að kolefnisgjald skili ríkissjóði 6,1 milljörðum króna og sala á ETS-losunarheimildum 
5,8 milljörðum árið 2020. Erfitt er að sjá að þeim fjárhæðum sé varið til verkefna er tengjast 
loftslagsmálum eða skilað til skattgreiðenda í formi ívilnana.

Viðskiptaráð varar við þeirri þróun sem er hafin þar sem neyslustýrandi grænir skattar eru orðnir að 
tekjustofni fyrir ríkissjóð. Markmið grænna skatta er neyslustýring, ekki tekjuöflun. Sú leið verður 
áhrifaríkari ef aðrir skattar lækka á móti og sérstaklega ef veittar eru ívilnanir til að draga úr losun. Ef 
aftur á móti grænir skattar fela í sér tekjuöflun verða áhrifin almennt minni og ef þeir ná því markmiði 
sínu að draga úr losun gróðurhúsalofttegunda þarf ríkissjóður annaðhvort að draga úr útgjöldum eða 
hækka aðra skatta til að stoppa í fjárlagagatið. Viðskiptaráð óttast að seinni kosturinn verði fyrir valinu.

Viðskiptaráð hvetur stjórnvöld til að tryggja að neyslustýrandi skattar á borð við græna skatta verði 
ekki að tekjustofni fyrir ríkissjóð.

Virðingarfyllst,

Lögfræðingur Viðskiptaráðs Íslands

1 Samkvæmt upplýsingum frá Tollstjóra.


